
悟謾勞歌

作者：李通玄　金朝

本作品收錄於《悟真集》

悟謾勞，悟謾勞，悟來甘分啜醨糟。

首陽山色枉含恨，汨水波翻空怒濤。

十陣功成誅首劍，一場拒諫剖心刀。

古人未識逢斯害，何事今人識又遭。

明可現，暗可韜，知難不退亦愚曹。

焚尸吞炭三思短，擲瓢埋輪一著高。

我輩庸夫痴且拙，紆青拖紫騁英豪。

速宜决斷收三寳，莫待遷延白二毛。

夢中省，物外逃，輕裘羅帶換麻袍。

瘦笻七尺敲龍杖，纇線三尋縛虎絛。

布袖拂開無事路，草鞋踏破有情牢。

長明宫裏栽金粟，生氣園中種玉膏。

雞化鳳，鯉變鼇，修眞志氣抹雲高。

聲騰絳闕能鳴道，渾似仙禽唳九臯。

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

